
Astelehena, 2008ko otsailaren 25a.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

HERRI LAN, GARRAIO ETA KOMUNIKAZIO DEPARTAMENTUA
Gobernuak baimena eman du Izaba-Frantzia errepideko lanen kontratazioa egiteko, eta desjabetzea presakotzat jo du 

Nafarroako Komunikazio Ardatz Estrategikoak Azkartzeko Planaren baitan dagoen proiektua da, eta aipaturiko errepideko zirkulazioaren dentsitatea dela-eta, aurreikusitako esku-hartzeak presakotzat jo dituzte

Astelehena, 2008ko otsailaren 25a. Izaba-Frantzia (NA-1370) errepidea 11+800 eta 26+000 (Frantziako muga) kilometroen artean egokitzeko eta hobetzeko proiektuarekin zerikusia duten bi erabaki hartu ditu Nafarroako Gobernuak, gaurko bileran.

Lehenengo erabakiaren bidez, Herri Lan, Garraio eta Komunikazio Departamentuko kontseilariari baimena eman diote lanen kontratazioa egiteko. Baimendutako zenbatekoa 11,46 milioi eurokoa da, eta 2008ko Aurrekontuetatik ordainduko dute. Bigarren erabakiaren bidez, berriz, presakotzat jo dute proiektuko lanek erasaten dituzten eskubideen eta ondasunen okupazioa.
NA-1370 errepidea hobetzeko proiektua “Nafarroako Komunikazio Ardatz Estrategikoak Azkartzeko eta interes orokorreko errepideetako beste esku-hartze batzuen Plana”-ren baitan dago. Nafarroako Gobernuaren SPRIN (Nafarroako Inbertsioak eta Azpiegiturak Sustatzeko Sozietate Publikoa) enpresa publikoarekin izenpetutako hitzarmenaren bidez gauzatu beharreko Plana da (Sozietateari lanak egitea dagokio), eta bi helburu nagusi ditu: Lehenengoa, Nafarroako komunikazio ardatz estrategikoen eraikuntza azkartzea, eta bigarrena, ekimen hori osatzea lurralde mailako garrantzia duten errepideetako lanak bultzatuz, eta hartara, Nafarroako bide sareko irisgarritasuna hobetzea, eta beste komunikazio ardatz batzuk sustatzea. Izaba-Frantzia errepideko esku-hartzeak bigarren kategoriari dagozkio. 
Aurreikusitako esku-hartzeak presakotzat jotzearen arrazoiak bi dira: batetik, aipaturiko errepideko zirkulazioaren dentsitatea, eta bestetik, errepideko bidezaintza hobetzeko aipaturiko tartea aldatzea beharrezkoa izatea. Zentzu horretan, Nafarroako Gobernuak presakotzat jo du proiektuak erasaten dituen ondasunen okupazioa, eta xede horretarako, 75.000 €-ko partida onartu du.
Izaba-Frantzia errepideko proiektua

Izaba-Frantzia (NA-1370) errepidea 11+800 kilometroaren (Belaguako Zokoa) eta Frantziako mugaren artean egokitzeko eta hobetzeko lanak bi proiekturen baitan daude:

“Izaba-Frantzia (NA-1370) errepidea 11+800 eta 19+000 kilometroen artean (1. tartea) egokitzeko eta hobetzeko proiektua”
“Izaba-Frantzia (NA-1370) errepidea 19+000 eta 26+000 kilometroen artean (2. tartea) egokitzeko eta hobetzeko proiektua” 
Hala ere, kontratazioari eta gauzapenari dagokionez, lanak proiektu bakarrean bildu dituzte, eta guztizko aurrekontua 11.466.666 eurokoa da (BEZa barne).
Lanak egiteko epea 8 hilabetekoa da (2008ko abenduaren 31 baino lehen amaitu beharko dituzte). 

Izaba-Frantzia errepidearen izendapena aldatu egin dute (orain NA-137 da). Errepidea Burgin hasten da, Izaba zeharkatzen du, eta Frantziako mugan amaitzen da. Jatorrizko proiektua izendapen berriaren aurretikoa da, eta ondorioz, lehengo izenari eutsi diote (NA-1370).

1. tartea
Proiektua idazteko modua eta hautatu dituzten irtenbideak bertsuak izanen dira bi tarteetan; beraz, esku-hartze orokortzat jo daiteke. Praktikan, bi dokumentutan idatzitako Proiektu bakarra dela esan dezakegu.

Izaba-Frantzia errepidea mendiko errepidetzat jo daiteke, duen malda eta altuera (1.000 metrotik gora) kontuan hartuz gero. Gainera, urtean zenbait egunetan itxita egoten da, elurra dela-eta. 

Herri Lan, Garraio eta Komunikazio Departamentuak lehendik ere esku-hartze zehatzak gauzatu izan ditu bertan, 2005ean eta 2006an, elur jausiei edo bisutsei eusteko egiturak ezartzeko, eta Yeguacerosko kuarteleko bihurgunea hobetzeko. Aipaturiko esku-hartzeak Ingurumen Departamentuak onartu zituen. 

Bestalde, 2006ko udazkenean eta udan, errepidea hobetzeko lanen Ingurumen Eraginaren Azterlana egin zuten (errepidea oso-osorik hartuta, eta 2004an idatzitako proiektuetan oinarrituta). Proiektuetan zenbait aldaketa egin zitezen proposatu zuten azterlanean, antzemandako ingurumen eragina txikitzeko. Hemen aurkezten ari garen proiektuan aldaketa horiek guztiak kontuan hartuta daude. 

Errepidearen egokitzapenari dagokionez, zeharkako ebakidura zabalduko dute (6 metro izanen ditu, orotara), eta trazadura zuzenduko dute (gutxi bada ere), jarraitutasun geometrikoa emateko. Drainatze sistema eta balizak ere hobetuko dituzte. Oro har, garrantzi txikiko esku-hartzeak izanen dira, eta ez dute begi inpaktu handirik izanen. 

Kontuan hartu beharreko alderdiak honako hauek dira:

- Plataforma zabaldua eta gaur egungo trazadura aldaraziko ez duen trazadura geometrikoa. 

- Bide segurtasuna eta neguko segurtasuna hobetuko dituzten esku-hartzeak, elurra kentzeko makinen joan-etorriak eta lana errazteko. 

- Ahalik eta ingurumen eraginik txikiena. Horretarako, 2006ko Ingurumen Eraginaren Azterlaneko proposamen guztiak hartu dituzte kontuan, eta hortaz, Ingurumen Departamentuak adierazitako hobekuntza eta baldintza guztiak. 

Aurreikusitako lanak
Proiektuaren baitan, gaur egungo errepidea egokituko dute, esku-hartze txikien bidez. Funtsean, pareta txikiak eginen dituzte, ezponda eremuetan; eta hondeaketa lan txikiak, erauzketa eremuetan. Hartara, galtzada 6 metro zabal izanen da. 

Obra berezi gisa, Belagua ibaiko zubia handituko dute, tartearen hasieran. 

Era berean, balizak ere hobetuko dituzte (seinale bertikalak zein mendateko goialdeko kanpo balizak); izan ere, elurra kentzeko makinen joan-etorriak oztopatuko ez dituzten pareta txikiak eginen dituzte (metalezko barrerak etengabe hondatzen baitira).

Amaitzeko, kanadar erako igarobide bat eginen dute, Yeguacerosko kuarteletik gertu, animaliek errepidea gurutza dezaten saihesteko. 

2. tartea
Proiektuaren izenburuak dioen bezala, lanen helburua Izaba-Frantzia (NA-1370) errepidea 19+000 eta 26+000 kilometroen artean (2. tartea) egokitzea eta hobetzea da. 
Errepidearen egokitzapenari dagokionez, zeharkako ebakidura zabalduko dute, batik bat. Hartara, 6 metro zabal izanen da, orotara; 0,5 metroko bazterbidea izanen du, eta baita 0,90 metroko horma-atala duen areka ere, zapaldu daitekeena. Era berean, trazadura zuzenduko dute (gutxi bada ere), jarraitutasun geometrikoa emateko. 

Drainatze sistema eta balizak ere hobetuko dituzte. Oro har, garrantzi txikiko esku-hartzeak izanen dira, eta ez dute begi inpaktu handirik izanen. 

Bisutsek errepideko tarte batzuetan eragiten dituzten arazoei dagokienez, ondorioak arintzeko esku-hartzeak hiru gunetan eginen dituzte (zabalguneak eginen dituzte).

Kontuan hartu beharreko alderdiak honako hauek dira:

· Plataforma zabaldua eta gaur egungo trazadura aldaraziko ez duen trazadura geometrikoa. 20+520 eta 20+620 kilometroen arteko bihurgunea baino ez dute zuzenduko, El Ferial pistetako aparkalekuaren alboan (neguko bisutsek sortzen dituzten elur-pilaketek eragindako arazoak saihesteko).

· Ahalik eta ingurumen eraginik txikiena. Lur-erauzketak eta lubetak egin behar izanez gero kontuan hartu beharrekoa. Lubeta eremuak, oro har, harri-lubeten bidez zabalduko dituzte, eta landare lurrez estaliko dituzte. 

· Bide segurtasuna eta neguko segurtasuna hobetuko dituzten esku-hartzeak, elurra kentzeko makinen joan-etorriak eta lana errazteko.

· Unean uneko esku-hartze zehatzak, bisutsen ondorioak saihesteko edo arintzeko. Horretarako, zabalguneak eginen dituzte, hiru lekutan.
LEHENDAKARITZA, JUSTIZIA ETA BARNE DEPARTAMENTUA


Gobernua herritarrentzako jakinarazpen telematiko seguruak igortzen hasi da, posta elektronikoz

Orain artean Correos posta zerbitzuaren bidez eta hartu izanaren adierazpenaren sistemari jarraituz egiten ziren jakinarazpenen balio bera izango dute

Astelehena, 2008ko otsailaren 25a. Herri Administrazioetako Ministerioak eta Sociedad Estatal de Correos y Telégrafos S.A. elkarteak herritarrei posta elektronikoz jakinarazpen telematikoen zerbitzua eskaintzeko sinatu zuten lankidetza hitzarmenarekin bat egitea erabaki du, gaurko saioan, Nafarroako Gobernuak. Zerbitzua aurten jarriko dute indarrean, eta 2008 guztian 16.800 euroko kostua izango duela kalkulatu dute. 

Hitzarmena sinatu ondoren, jakinarazpenetarako sistema hori zer prozedura administratibotan erabiliko den zehaztu behar dute gobernua osatzen duten departamentuek. Edonola ere, sistema berria erabiltzeko baimena eman beharko dute espediente bakoitzean interesdun diren herritarrek edo eskariren bat egiten dutenek. Baimena emanez gero, herritarrek beren posta elektronikoko helbidean jasoko dute jakinarazpena, orain arte bezala Correoseko langileek paperean, gutun sinestamendatu modura eta hartu izanaren adierazpenaren sistemari jarraituz eman ordez. 

Jakinarazpen telematikoez gainera, Foru Administrazioak jakinarazpena egiteko ohiko bide hori ere erabiltzen jarraituko du, eta balio bera izango dute nola batek hala besteak. Berdin-berdin bermatuko dituzte biek isilpekotasuna eta segurtasuna. 

Nafarroako Foru Komunitatean Administrazio Elektronikoa ezartzeari buruzko apirilaren 4ko 11/2004 Foru Legearen xedea herritarrei administrazio elektroniko eraginkorra eskaintzea da; horretarako, teknika eta baliabide elektroniko, informatiko eta telematikoak ezarri beharko ditu, pixkanaka, prozedura administratiboen izapideei eta barne eta kanpo harremanei begirako teknologia aurrerapenak egin ahala. 

Bestalde, Sociedad Estatal de Correos y Telégrafos S.A. elkarteak berea du, legearen arabera, jakinarazpen administratibo eta judizialetarako eskubide berezi eta esklusiboa. Elkarte horrek eta Administrazio Publikoetako Ministerioak, jakinarazpenak balioduntzeko aplikazioa kudeatzen duenak, lankidetza hitzarmen bat sinatu zuten, zerbitzuaren prestaziorako baldintzak finkatzeko; hain zuzen ere, jakinarazpenak segurtasun baldintzak betez eta helbide elektroniko bakar baten bidez egiteko. Akordio horrek autonomia erkidegoek eta toki erakundeek ere hitzarmenarekin bat egiteko aukera aurreikusten du. 

Nafarroako Gobernuaren arabera, eta gaur onartutako hitzarmenean adierazitakoaren arabera, sistema berriak urtean 16.800 bat euroko kostua izango du, baina azken buruko kostua sistema horren bidez egindako jakinarazpen telematikoen kopuruaren araberakoa izango da. Sistema hori beren gain hartzen duten gobernu departamentuek bakoitzari dagozkion zenbatekoak jarri beharko dituzte Lehendakaritzaren Zuzendaritza Nagusiaren eskura. 

LEHENDAKARITZA, JUSTIZIA ETA BARNE DEPARTAMENTUA 
2007ko Lan Eskaintza Publikoaren baitan, foruzainentzako ehun lanpostu eskainiko dituzte, eta horietatik 85 berriak izanen dira

Era berean, euskarazko lau itzultzaile, fotokonposizioko bi ofizial eta A mailako tituludun bat (Nafarroako Administrazio Publikoen Instituturako) kontratatuko dituzte 

Astelehena, 2008ko otsailaren 25a. 2007ko Lan Eskaintza Publikoa handitzeko erabakia hartu du Nafarroako Gobernuak. Hartara, foruzainentzako ehun lanpostu eskainiko ditu, horietatik 85 berriak. Horixe bera adierazi dute Nafarroako Gobernuak gaurko bileran onartu duen Foru Dekretuan. 

Foru Komunitatearen eskumenak garatuko badira, Foru Komunitateko Administrazioaren eta berorren erakunde autonomoen langile-zerrenda organikoan foruzainentzako C mailako 85 lanpostu sortzea beharrezkoa dela adierazi du, Lehendakaritza, Justizia eta Barne Departamenduak, aipaturiko Foru Dekretuan. 

Deialdia ahalik eta bizkorren egiteko, lanpostuak 2007ko Lan Eskaintza Publikoaren baitan sartzea erabaki du Gobernuak (langile-zerrenda organikoaren baitan lehendik dauden beste 15 lanpostuekin batera). Gainera, kaboentzako 30 lanpostu betetzeko izapideak egiten ari dira gaur egun, eta horiek bete ondoren foruzainen lanpostu hutsen amortizazioa ere aurreikusi dute Foru Dekretuan.
Gainera, Lan Eskaintza Publikoaren baitan, beste lanpostu batzuk ere erantsiko dituzte: Euskarazko lau itzultzaile (Lehendakaritzaren Zuzendaritza Nagusirako); fotokonposizioko bi ofizial, C mailakoak (Lehendakaritzaren Zuzendaritza Nagusirako); eta goi mailako tituludun bat, A mailakoa (Nafarroako Administrazio Publikoen Instituturako). Horiek guztiak ere funtzionarioak izanen dira. 
BERRIKUNTZA, ENPRESA ETA ENPLEGU DEPARTAMENTUA
"Enpresa txiki eta ertainendako eta mikroenpresendako IKT" ekimenari ematen zaizkion dirulaguntzak banako ebaluazio bidez banatuko dira

Astelehena, 2008ko otsailaren 25a.  Nafarroako Gobernuak baimena eman dio Berrikuntza, Enpresa eta Enplegu Departamentuari “Enpresa txiki eta ertainendako eta mikroenpresendako IKT” ekimenaren dirulaguntza banako ebaluazio bidez banatu dezan, azaroaren 9ko 11/2005 Foru Legearekin bat eginez. Aipatu ekimenerako dirulaguntzen deialdiaren bidez, Foru Komunitateko Administrazioak 1.455.000 euro ematen du eskariak finantzatzeko.
Nafarroako Estatistika Institutuak enpresen artean eginiko azkeneko inkestaren arabera, enpresen %58,3k badute ordenagailua. %43,95ek besterik ez dute Interneten sartzeko kontua, eta horietarik %77,34k banda zabala badute. Aipatu behar da %10,8k bakarrik dutela web orria. Hauxe da, hain zuzen ere, deialdiaren zioa: enpresa txiki eta ertainek eta mikroenpresek informazioaren eta komunikazioen teknologiak berenganatzea.
Informazioaren eta komunikazioaren teknologiak enpresen alorrean sartzea oinarrizko zutabea da, zalantzarik gabe, Informazioaren Gizartearen garapenerako eta Nafarroako Foru Komunitatearen beraren garapen ekonomiko eta sozialerako. 

Informazioaren teknologiek bidea ematen dute enpresetan negozio mota eta antolamendu prozesu berriak sortzeko, eta horrek hobekuntza nabarmenak dakarzkio produktibitateari. Horregatik, informazioaren gizartean sartzea bultzatu behar da enpresarien sektoreari azpiegitura egokiak emanez, haren gestioa modernizatu dezan.

Bestalde, Nafarroako enpresa sektorearen barrenean, enpresa txiki eta ertainak, mikroenpresak, eta langile autonomoak eragile garrantzitsuak dira jarduera ekonomikoan, euren kopuruarengatik, dinamismoarengatik eta eboluzioarengatik. Hala ere, tamaina horretako enpresek zailtasun handiagokoak izaten dituzte informazioaren gizartean arrunt parte hartzeko eta parte-hartze hori propio sustatu behar dela uste du Nafarroako Gobernuak.

BERRIKUNTZA, ENPRESA ETA ENPLEGU DEPARTAMENTUA
25.000 euroko dirulaguntza onetsi zaio Gaztelan Fundazioari “Red Conecta Rochapea” zentroa kudeatzeko

Astelehena, 2008ko otsailaren 25a.  Nafarroako Gobernuak 25.000 euroko dirulaguntza onetsi du Gaztelan Fundazioarentzat “Red conecta Rochapea” zentroaren kudeaketa eta funtzionamendua finantzatzeko 2008. urtean zehar.
Gaztelan Fundazioak alfabetizazio digitalaren zentro ireki eta dohain bat martxan jarri zuen 2004. urtean informazioaren eta komunikazioen teknologien ezagutza eta erabilpena zabaltzeko gizartean desberdintasun egoeran dauden pertsonen artean, adina, sexua eta jatorria zernahi izanda ere.
Aipatu Fundazioa da hainbat kolektibotan alfabetizazio digitala egiten duen bakarra: etorkinak (bereziki, emakumeak), gorrak itsuak, baztertze arriskuan dauden haur eta gazteak, gizarteratze zentroetako pertsonak, eta baztertze arriskuan dauden kolektiboak.

BERRIKUNTZA, ENPRESA ETA ENPLEGU DEPARTAMENTUA
Lankidetza hitzarmen markoa onetsi da IDAE-rekin sinatzeko energiaren aurrezte arloko jarduerak martxan jartzeko xedez
Astelehena, 2008ko otsailaren 25a.  Nafarroako Gobernuak onetsi du gaurko bilkuran lankidetza hitzarmen markoa sinatzea Energiaren Dibertsifikazio eta Aurrezkirako Institutuarekin (IDAE) Energiaren Aurrezkiaren eta Eraginkortasunaren Estrategiaren 2008-2012 aldiko Ekintza Planaren barrenean sartuta dauden jarduerak definitu eta martxan jartzeko Foru Komunitatean. Aipatu plana Ministroen Kontseiluak onetsi zuen pasa zen 2007ko uztailean.
Planak jarduera zehatzak ezartzen ditu komunitatea autonomoek eta IDAEk lankidetzan garatu behar dituztenak.

Hitzarmenaren helburua da IDAEk eta Nafarroako Gobernuak lankidetzan eginen dituzten jarduerak 2008-2012 aldiko Planean sartuta dauden energiaren aurrezki eta eraginkortasuneko neurriak aurrera eramateko xedez. Hitzarmen honi esker, ondoko sektore hauetan eginen dira jarduerak: industria, garraioa, eraikuntza, etxeetako ekipamendua, zerbitzu publikoak, nekazaritza eta arrantza, eta energiaren eraldaketa.

Aipatu Ekintza Planaren barrenean sartutako neurri guztietatik hamar lehentasunezkotzat hartu izan dira planaren exekuzio gutxienekoa bermatzeko Espainia osoan: industria sektoreko laguntza publikoen programa, hiri-mugikortasun planak, errepide bidezko garraio-parkeen kudeaketa, autoen eta ibilgailu industrialen (autobus eta kamioiak) gidatze eraginkorra, eta autoen eta errepide bidezko garraio-parkeen berritzea.
Horrez gain, eraikuntza, neurri hauek sartzen dira: existitzen diren eraikinen ingurukari termikoaren errehabilitazioa, eraikinetako instalakuntza termikoen eraginkortasun energetikoa hobetzea, eta eraikinetako barreneko argiteriaren eraginkortasun energetikoa hobetzea.
Aipatu hamar neurriak osatzeko, etxetresnen RENOVE plana eta kogenerazioaren ahalmena garatzea aipatu behar da.

Nafarroako Administrazioak hitzarmenak hartzen dituen urte bakoitzean gutxienez zazpi neurri garatu behar ditu lehentasunezkotzat jo izan diren hamarretatik.

TOKI ADMINISTRAZIO DEPARTAMENTUA
Arrada eta Figarol Nafarroako Erretenetik urez hornitzeko proiektuak ukitzen dituen ondasun eta eskubideen okupazioa presakoa dela deklaratu da 

Astelehena, 2008ko otsailaren 25a. "Ur hornidura Nafarroako Erretenetik: 15. eremuko konponbide bateratua, IV. fasea (Figarol-Arrada adarrak)" izeneko proiektuak ukitzen dituen ondasun eta eskubideak okupatzea presakoa dela deklaratu du Nafarroako Gobernuak nahitaezko desjabetzapenaren ondorioetarako. Aipatu proiektua Mairagako Mankomunitateak sustatua da.
Mairagako Mankomunitateak eskatu du aipatu deklarazioa, izan ere, haren ustez ezinbestekoa baita proiektua agudo egitea Errada eta Figarol herriei edateko uraren hornidura egonkorra eskaintzeko behar bezalako osasun bermeekin. Horrela saihestuko lirateke aurreko urteetan kalitate eta kantitatearengatik izandako ur murrizketak, garraiobideak erabiltzera behartu dutenak edateko ur hornidura bermatzeko aipatu herrietan.
TOKI ADMINISTRAZIO DEPARTAMENTUA
Atezko goi hornidurako proiektuak ukitutako ondasun eta eskubideen okupazioa presakoa dela deklaratu da 

Astelehena, 2008ko otsailaren 25a. Atezko goi hornidurako obren (1. fasea) proiektuak ukitutako ondasun eta eskubideen okupazioa presakoa dela deklaratu du Nafarroako Gobernuak, erabaki bidez, nahitaezko desjabetzapenaren ondorioetarako. Aipatu proiektuan 1.097.912,75 euroko inbertsioa aurreikusten da. Toki Administrazio Departamentuak 741.143,32 euro emanen ditu proiektu horretarako.
Aipatu Udalaren arabera, aipatu lana lehenbailehen egitea ezinbestekoa da Atezko herriei ur hornidura egonkorra eskaintzeko behar bezalako bermeekin, eta horrela saihestuko dira agorraldiak, ur murrizketak eta arazo higieniko-sanitarioak.

TOKI ADMINISTRAZIO DEPARTAMENTUA
Erronkaribarko Enpresa Parkearen urbanizazioak ukitzen dituen ondasun eta eskubideen okupazioa presakoa dela deklaratu da 

Astelehena, 2008ko otsailaren 25a. Erronkaribarko Enpresa Parkearen urbanizazio obrek ukitzen dituzten ondasun eta esku bideen okupazioa presakoa dela deklaratu du Nafarroako Gobernuak, erabaki bidez, nahitaezko desjabetzapenaren ondorioetarako. Proiektua Burgiko Udalak sustatua da.

Aipatu Udalak urbanizazioa bultzatu du Erronkaribarko Enpresa Parkeari kanpoko zerbitzu eta azpiegitura egokiak emateko, ezinbestekoak baitira haren jarduera hasteko. Erronkaribarko Batzarrak dohainik eman zituen lurrak: 100.000 metro karratuko lur gordin 62.154 metro karratuko lursail salgarri. Aurreikusitako inbertsioa 2.105.370,90 euroko da. Industria Departamentuaren dirulaguntza 533.759,95 eurokoa da.
TOKI ADMINISTRAZIO DEPARTAMENTUA
Nafarroako Gobernuak Batzorde Kudeatzaileak izendatu ditu hainbat herritan 

Astelehena, 2008ko otsailaren 25a. Nafarroako Gobernuak erabaki bat hartu du gaur Batzorde Kudeatzaileetako kideak izendatzeko ondoko udalerri eta kontzeju hauetan: Zare eta Jaitz udalerriak, eta Arribe-Atallu, Eltzaburu Gerendiain, Ibero Nabaskoze, Olague,  Saigots, Traibuenas, Unanu, Zarikiegi eta Zilbetiko kontzejuak. 
Izendapen hauek egin izan dira pasa zen urriko udaletako eta kontzejutako hauteskunde partzialak egin eta gero maiatzeko hauteskundeetan hautagairik izan ez zuten udalerri eta kontzejuetan.
Urriko bigarren deialdi horretan ere hautagairik izan ez zenez, eta hauteskunde prozesua arautzen duten arauei jarraikiz, Gobernuak Batzorde Kudeatzaileetako kideak izendatu behar ditu herri horietan.

Zareko udalerrian ondoko hauek osatuko dute Batzorde Kudeatzailea: Jesús María Lecumberri Guembe, Miriam Apestegui Azcárate, Rafael Ansa Arlegui,  Luis Angel Mateo Azcárate eta Isidro Román Istúriz Noveleta.

Jaitzeko Batzorde Kudeatzailerako ondoko hauek izan dira izendatuak: José Luis Anocibar, Angel Eraso Azcona, Miguel Alfredo Eraso Azqueta eta  Fernando Olite Munárriz.
Arribe-Atalluko Batzorde Kudeatzailean honako kide hauek arituko dira,   Lázaro Goikoetxea Beraza, Jesús Mari Lopetegi Beraza, Amaia Huarte Martija, Kontxi Cruz Liciaga eta  Ainoa Iriarte Gorostegi.

Eltzaburuko kontzejuan Batzorde Kudeatzailea honelaxe egonen da osatuta:   Ana Olaetxea Otermin, José Luis Erro Gurbindo,  Eneko Larrayoz Herranz eta Juan Miguel Larrayoz Barberena.

Gerendiainko Kontzejuan, berriz,   Ignacio Iraizoz Irigoyen, Daniel Vila Geis, Martín Picabea Aguirre, David Aguirre Mariñelarena eta  Angel José Beunza Larequi arituko dira.

Iberoko Batzorde Kideatzaileko kideak hauexek dira:   José Antonio Mauleón Imaz, Luis Mª Zubiri Anocíbar, María Aránzazu Zubiría Ilarregui, María Elena Huarte Ruiz eta  Juan Antonio Pascual Martín.

Nabaskozen kide hauek izendatu ditu Gobernuak:   Emiliano Cisneros Leiva, Aureo Braco Redín, Marisol Elía Arbizu, Francisco Armendáriz Compains eta Jesús Gonzalo Iriarte.

Olagueko Kontzejuko Batzorde Kudeatzailea honelaxe osatuko da:   Jon Muñoa Iraizoz, Javier Irurita Lecumberri, Julián Otondo Gurbindo,  Jesús Manuel Larralde Zandio eta  Carlos Juvera Baraibar.

Traibuenasko kontzejuan izendapen hauek izan dira: Jesús Mª Labiano Esparza,  Javier Goyeneche Sesma,  Fermín Labiano Gabari,  Juan de Dios Ibáñez San Nicolás eta Jorge Labiano Gabari.

Unanuko Kontzejuko Batzorde Kudeatzailean kide hauek izanen dira:    Francisco Javier Mercero Berastegui, María Soledad Mozo Galarza,  Cruz María Garciandia Garciandia, José Antonio Mozo Lizarraga eta Javier Mozo Lizarraga.

Zarikiegiko Kontzejuan ondoko kide hauek osatuko dute Batzorde Kudeatzailea:   Silvia Aguado Sierra, Valentina Martínez Larrea, Juan Ramón Martínez Jiménez eta Mercedes Tiebas Villanueva. 
Azkenik, Zilbetiko Kontzejuan hauexek arituko dira Batzorde Kudeatzailean:   Fermín Olóndriz Huarte,  Mari Carmen Olóndriz Huarte, Agustín Iribarren Larrea, Teresa Iribarren Larrea eta Jesús Esáin Urrutia.
KULTURA ETA TURISMO DEPARTAMENTUA
Ororbiako parrokiko horma-pinturak zaharberritzeko 60.000 euroko diru laguntza baimendu du Gobernuak

Astelehena, 2008ko otsailaren 25a. Iruñeko eta Tuterako Artzapezpikutzari Ororbiako San Julian parrokiko horma-pinturak mantentzeko eta zaharberritzeko 60.000 euroko diru laguntza emateko baimena eman du Nafarroako Gobernuak. 

Ororbiako San Julian parrokiko burualdeko horma-pinturak gotikoak dira, eta egoera txarrean daude, Kulturaren Zuzendaritza Nagusiaren arabera. Gainera, lanen zaharberritzea gizartearen interesekotzat jo du aipaturiko Zuzendaritza Nagusiak. Bestalde, ondasunen titulartasuna dela-eta, diru laguntza Iruñeko eta Tuterako Artzapezpikutzari eman beharko diote (Artzapezpikutzak berak ez du zaharberritze lanei ekiteko adina dirurik). 

2007an, Ororbiako San Julian parrokiako erretaula nagusia zaharberritu zuten, eta orduan, horma-pinturak agerian gelditu ziren. 1350 ingurukoak dira, eta dirudienez, Juan Oliver-en tailerrean egin zituzten. Juan Oliver bera da Iruñeko katedraleko errefektorioko horma-pinturaren egilea (Nafarroako Museoan dago ikusgai). San Julian parrokiako horma-pinturak egoera txarrean daud
e, pintura geruza galtzeko arriskuan, eta zikintasuna dela-eta, margolana ez da ongi antzematen. 

Horma-pinturak parrokiaren arkitekturari buruzko informazioa ematen du. Nafarroako Monumentuen Katalogoaren arabera, parrokia 1416 eta 1450 artekoa da, baina horma-pinturetan oinarrituta, zaharragoa dela esan daiteke. Vianako Printzea Erakundeko teknikarien iritziz, pinturak mantendu, zaharberritu eta euren hedapena egiteak merezi duten balioa emateko balioko du, eta hartara, Nafarroako kultura ondarea nabarmen handituko da. Teknikarien ustez, deus ez eginez gero, margolanak galtzeko arriskua handia izanen da. 
LURRALDEAREN ANTOLAMENDU ETA TXEBIZITZA DEPARTAMENTUA
Gobernuak korritu tasa finkatu du 1993an finantza entitateekin sinatutako lankidetza akordioetara bildu diren etxebizitza arloko jarduketa babesgarrietarako maileguetan 

Astelehena, 2008ko otsailaren 25a. Nafarroako Gobernuak Erabaki bat hartu du korritu tasa finkatzen duena 1993an finantza entitateekin sinatutako lankidetza akordioetara bildu diren etxebizitza arloko jarduketa babesgarrietarako mailegu kualifikatuetan.

1993an finantza entitateekin sinatutako lankidetza akordioetara bildu diren etxebizitza arloko jarduketa babesgarrietarako mailegu kualifikatuetan aplikatutako korritu tasa %3,964koa izanen da, 1993ko abuztuaren 16a baino lehenago eman ziren maileguetarako. 1993ko abuztuaren 16tik aurrera eman ziren maileguetarako, berriz, %4,197koa izanen da korritu tasa. Ezein kasutan finantza entitateek ez dute aplikatzerik izanen urteko korritu tasa eraginkor handiagorik, errealitatean aplikatzen diren ordainketa epemugen aldizkakotasuna kontutan hartu gabe.

Korritu berrikusia bizirik dauden mailegu kualifikatuei aplikatuko zaie eta 2008ko martxoaren 1ean indarra hartuko du. 

LURRALDEAREN ANTOLAMENDU ETA TXEBIZITZA DEPARTAMENTUA
Gobernuak korritu tasa finkatu du 1996an finantza entitateekin sinatutako lankidetza akordioetara bildu diren etxebizitza arloko jarduketa babesgarrietarako maileguetan 

Astelehena, 2008ko otsailaren 25a. Nafarroako Gobernuak Erabaki bat hartu du korritu tasa finkatzen duena 1996an finantza entitateekin sinatutako lankidetza akordioetara bildu diren etxebizitza arloko jarduketa babesgarrietarako mailegu kualifikatuetan.

1993an finantza entitateekin sinatutako lankidetza akordioetara bildu diren etxebizitza arloko jarduketa babesgarrietarako mailegu kualifikatuetan aplikatutako korritu tasa %4,968koa izanen da. Ezein kasutan finantza entitateek ez dute aplikatzerik izanen urteko korritu tasa eraginkor handiagorik, errealitatean aplikatzen diren ordainketa epemugen aldizkakotasuna kontutan hartu gabe.

Korritu berrikusia bizirik dauden mailegu kualifikatuei aplikatuko zaie eta 2008ko martxoaren 1ean indarra hartuko du. 

OSASUN DEPARTAMENTUA
Medikuen 126 plaza eta erizainen 125 sortu izan dira herrietan osasun laguntza bermatzeko eta egiturazko lanpostu iraunkorrez behin-betikoz hornitzeko
Astelehena, 2008ko otsailaren 25a. Nafarroako Gobernuak Foru Dekretu bat onetsi du Nafarroako Foru Komunitateko eta haren erakunde autonomoetako plantilla organikoa aldatzen duena Osasunbidea-Nafarroako Osasun Zerbitzuan medikuen 126 plaza eta erizainen 125 plaza sortzeko. Helburua da herrietan osasun laguntza bermatzea eta egiturazko lanpostu iraunkorren horniketa behin-betikoa egitea.

Gobernuak hartutako erabakiaren arabera, Foru Komunitateko Administrazioko eta haren erakunde autonomoetako plantilla organikoa aldatzen da, beraz, aipatu plazak sartuko dira enplegu publikoaren eskaintzan.
OSASUN DEPARTAMENTUA
Gobernuak hainbat produktu erostea onetsi du Nafarroako Ospitaleko Biokimikaren Laborategirako

Astelehena, 2008ko otsailaren 25a. Nafarroako Gobernuak baimena eman dio gaurko bilkuran Osasunbidea-Nafarroako Osasun Zerbitzuko zuzendari kudeatzaileari hainbat produktu eros ditzan Nafarroako Ospitaleko Biokimikaren Laborategirako 2008. eta 2009. urteetarako. Gastua 518.530 eta 534.085 eurokoa izanen da, hurrenez hurren.

ERAKUNDEEKIKO  HARREMANAK ETA GOBERNUAREN ELEDUNA
Ramón Bulto, Nafarroako Ikus-entzunezkoen Kontseiluko kide izendatua

Astelehena, 2008ko otsailaren 25a. Nafarroako Gobernuak erabaki bat hartu du gaur Ramón Bultó Llevat Nafarroako Ikus-entzunezkoen Kontseiluko kide izendatzeko.

